
DISKUSSJONI DWAR L-AĦĦAR ŻVILUPPI FIL-LVANT NOFSANI

IĊ-CHAIRPERSON (Onor. Glenn Bedingfield): Sinjuri, qegħdin inlaqqgħu din il-laqgħa llum b’urġenza, fl-ewwel okkażjoni li kellna wara li l-Ministru għall-Affarijiet Barranin U Ewropej irritorna lura Malta mill-impenji li kellu barra l-pajjiż sabiex niddiskutu u anke sabiex dan il-Kumitat jieħu pożizzjoni fuq l-aħħar żviluppi f’dak li qed iseħħ fil-Lvant Nofsani. Il-kollega tagħna, l-Onor. Beppe Fenech Adami, se jkun qiegħed jingħaqad magħna permezz ta’ video link minn barra l-pajjiż. 

Dak li se nkun qed nipproponi f’din il-laqgħa huwa li jsir statement min-naħa tal-Ministru għall-Affarijiet Barranin u Ewropej, l-Onor. Ian Borg, u mbagħad ngħaddu għall-kummenti jew mistoqsijiet li jistgħu jsiru lill-Ministru Borg, u finalment naqblu fuq test li jkun it-test li permezz tiegħu nkunu qegħdin nieħdu l-pożizzjoni tagħna bħala Kumitat fuq dak li għaddej bħalissa ftit lil hinn minn xtutna. Għaldaqstant nistieden lill-Ministru Borg sabiex jagħtina l-istqarrija tiegħu. 

ONOR. IAN BORG (Ministru għall-Affarijiet Barranin u Ewropej u l-Kummerċ): Sur President, ħassejt li għandi nitolbok tlaqqa’ dan il-Kumitat minħabba s-serjetà u l-gravità tas-sitwazzjoni li qiegħda tkompli tiżviluppa fil-Lvant Nofsani, u allura dak li rajna jseħħ fil-weekend li għadda. Jien kont barra l-pajjiż fuq xogħol tal-Gvern, fejn inizjalment kont qed niltaqa’ mal-kollega Ministru għall-Affarijiet Barranin Indjan u, fejn eventwalment, minn hemmhekk imxejt għal-laqgħa li l-Ministri tal-Unjoni Ewropea kellna ma’ sitt Ministri tal-Gulf flimkien mas-Segretarju Ġenerali tagħhom. 

Tista’ timmaġina kif - lil hinn mill-aġenda li kien hemm maħsuba - dawk l-aħħar żviluppi ħadu l-attenzjoni u l-enerġija kollha tagħna sabiex noħorġu b’pożizzjoni. Kulħadd jinsab imħasseb ħafna u xxokkjat b’dak li rajna, u bħala Ministru kont wieħed minn tal-ewwel li ħriġt stqarrija b’saħħitha, fejn ikkundannajt l-attakki koordinati min-naħa tal-grupp militanti Hamas fuq l-Iżrael, liema attakki wasslu għal diversi telfiet ta’ ħajjiet ta’ nies ċivili, u dan bi ksur sfaċċat tal-liġi internazzjonali! M’hemmx għalfejn nidħol fid-dettall ta’ dak li stajna naraw; xeni li jimpressjonawk u, għaldaqstant, niddeplorawhom u l-ebda raġuni ma tista’ tiġġustifika b’xi mod attakk terroristiku bħal dak li eżerċitaw il-Hamas fuq l-Iżrael. 

Iżrael għandu dritt li jiddefendi lilu nnifsu. Għandu dritt jiddefendi lilu nnifsu fil-parametri tal-liġi internazzjonali. U l-fatt li għandek liġi internazzjonali li tippermetti li pajjiż jiddefendi lilu nnifsu, allura għandek ukoll ir-regoli ta’ difiża fi gwerra. Bħalissa Malta   hija wkoll membru elett fuq il-Kunsill tas-Sigurtà, u allura sa mill-ewwel sigħat rajna flimkien ma’ pajjiżi oħrajn li tissejjaħ laqgħa urġenti tal-istess Kunsill tas-Sigurtà. Din il-laqgħa saret il-Ħadd, 8 ta’ Ottubru, fejn il-messaġġ tagħna kien konsonanti ma’ dak li għadni kif għamilt hawnhekk. Hija kundanna għall-azzjoni li ttieħdet fuq l-Iżrael u d-dritt ta’ difiża skont il-liġijiet internazzjonali. Irrid infakkar kif, fil-Kunsill tas-Sigurtà, meta Malta kellha l-presidenza matul ix-xahar ta’ Frar, irnexxielha tikseb riżultat li f’terminoloġija wżata fil-Kunsill tas-Sigurtà hija a presidential statement, u li kien statement maqbul bejn il-15-il pajjiż, il-ħamsa permanenti u l-għaxra eletti, fuq is-sitwazzjoni bejn il-Palestina u l-Iżrael.  

Il-fatt li għandek 15-il pajjiż, li bħalissa għaddejjin minn konflitti differenti imma jaqblu fuq test wara snin twal kien juri l-impenn tagħna li jmur lura storikament għal dan il-konflitt li qed ikompli jippersisti u li issa qed jiżvolġi b’mod xokkanti. Irrid ngħid ukoll li għamilt kuntatt telefoniku u qsamt il-ħsebijiet tiegħi mal-Ministru Iżraelit, Eli Cohen, kif ukoll mal-Ministru Palestinjan, u smajt il-verżjoni tagħhom it-tnejn. Irrid ngħid li l-grupp militanti Hamas mhuwiex l-awtorità Palestinjana u, għaldaqstant, esprimejt il-pożizzjoni ta’ Malta u li sa dak il-ħin kienet diġà saret fil-Kunsill tas-Sigurtà. 

Esprimejt it-tħassib tiegħi u t-tħassib ta’ Malta, għat-telf tal-ħajjiet tat-trabi, tat-tfal, tal-anzjani, tal-persuni b’diżabilità, u l-ħtif tan-nies. U għalhekk appellajt għar-rilaxx ta’ dawn in-nies innoċenti li jinsabu maħtufa. Hawnhekk ma nagħmilx distinzjoni jekk it-tfal imutux fuq naħa jew fuq oħra għax it-telf ta’ ħajja ta’ nies innoċenti huwa kundannabbli kullimkien. Aħna qed inkomplu nfakkru l-importanza lil dawn il-partijiet sabiex jaderixxu mal-liġijiet internazzjonali. Waqt il-laqgħa li kellna skedata bejn il-Ministri għall-Affarijiet Barranin tal-Unjoni Ewropea u l-Kunsill tal-Kooperazzjoni tal-pajjiżi tal-Golf li saret fl-Oman, mhux biss attendejna għaliha imma kkontribwixxejna wkoll sabiex fl-aħħar naslu fi stqarrija konġunta. 
Tista’ timmaġina kif 27 pajjiż, kollha bil-politika tagħhom dwar il-Lvant Nofsani. L-istess is-sitt pajjiżi mill-Golf għandhom pożizzjonijiet li jvarjaw, anke jekk wieħed jara l-istqarrijiet, u allura l-fatt li rnexxielna naslu għal stqarrija konġunta naħseb li kien messaġġ importanti u b’saħħtu. Jien ħadt l-okkażjoni sabiex niltaqa’ bilateralment mal-Ministri tal-Kuwait, tal-Oman u tal-Bahrain fejn stajt nifhem u tawni l-ħsebijiet tagħhom bħala pajjiżi fl-istess reġjun, u esprimejt il-pożizzjoni ta’ pajjiżna. Ir-Rappreżentant Għoli tal-Unjoni Ewropea, is-Sur Josef Borrell, sejjaħ laqgħa urġenti wkoll għall-Ministri tal-Affarijiet Barranin li saret fl-ambaxxata Spanjola fl-Oman, b’numru ta’ Ministri li ma setgħux jattendu fiżikament għal-laqgħa tal-EUGCC li ngħaqdu magħna online, u hemmhekk kien hemm koordinament aħjar. Irrid ngħid li kien hemm diskussjoni mqanqla u li ma kenitx diskussjoni scripted. Mhuwiex sigriet li kellek messaġġi differenti minn esponenti Ewropej, u allura nnotajtna kif kien hemm kjarifiki, primarjament fuq l-għajnuna lill-Palestina, li nasal għaliha aktar ‘il quddiem. Waqt din il-laqgħa erġajt wassalt il-pożizzjoni Maltija u wassaltha bl-aktar mod voċiferu. 

Għall-mistoqsija dwar x’inhi l-pożizzjoni Maltija dwar is-sospensjoni ta’ fondi ta’ għajnuna għall-poplu Palestinjan, hemmhekk konna ċari wkoll. Il-poplu Palestinjan mhuwiex il-Hamas. Il-Hamas huwa grupp, li anke bid-definizzjoni tal-Unjoni Ewropea, għandu klassifikazzjoni għalih, u għalhekk ma naħsbux li n-nies innoċenti fil-Palestina għandhom ikunu mċaħda mill-għajnuniet li sal-lum qegħdin jingħataw. Kien hemm id-diskussjoni dwar kif nistgħu ningħataw assigurazzjoni li d-donazzjonijiet ta’ flus, ta’ kooperazzjoni ta’ żvilupp, li jmorru għall-awtoritajiet Palestinjani ma jaslux f’idejn il-Hamas u, ovvjament, l-Unjoni Ewropea għandha l-istrutturi tagħha sabiex tiżgura dan kollu. Imma l-collective punishment mhijiex is-soluzzjoni.  

Hemm id-difiża ta’ Iżrael li jiddefendi lilu nnifsu u allura hemmhekk il-Ministri esprimejna l-pożizzjoni tagħna u r-Rappreżentant Għoli tal-Unjoni Ewropea Borrell ħareġ jitkellem ukoll dwar dan. U hawnhekk qiegħed nirreferi għall-qtugħ tad-dawl u l-ilma f’Gaza, fejn hemm tħassib ukoll mis-Segretarju Ġenerali tan-Nazzjonijiet Magħquda, għaliex ġew irrapportati li mietu xi nies li kienu fuq missjoni ta’ paċi tal-istess Nazzjonijiet Magħquda, u allura ma nistgħux ma ntennux il-ħtieġa li r-reazzjoni min-naħa ta’ Iżrael għandha tkun waħda fil-parametri tal-liġijiet internazzjonali. Aħna se nkomplu nisħqu fuq it-trażżin tal-vjolenza fuq iż-żewġ naħat. Il-livell ta’ vjolenza mhuwiex is-soluzzjoni. Nemmnu li hemm bżonn ta’ soluzzjoni politika, u naħseb li tajjeb li wieħed ifakkar il-pożizzjoni Maltija matul iż-żmenijiet fuq ir-reġjun. Permezz tad-diplomazija Malta dejjem ħadmet sabiex ikun hemm riżoluzzjoni politika għal dan il-konflitt permezz ta’ two state solution, li jkun ibbażat fuq il-fruntieri tal-1964, u li allura jindirizza t-tħassib u l-aspirazzjonijiet taż-żewġ naħat. 

Il-punt hu li nonostante dak kollu li ġara matul iż-żmenijiet, fejn kellek ukoll żmenijiet b’negliġenza totali lejn dan il-proċess, Malta tibqa’, f’dan il-każ il-Gvern, b’dik il-fehma li dan il-konflitt jista’ jissolva biss billi jkollna żewġ stati li jkunu jistgħu jgħixu flimkien fil-paċi. Aħna se nkomplu nagħmlu l-isforzi tagħna mal-kumplament tal-komunità internazzjonali, kemm mar-Rappreżentant Speċjali tal-Unjoni Ewropea għall-proċess ta’ paċi fil-Lvant Nofsani u, fil-fatt, kien magħna fl-Oman, u tkellimna kif tkellimna diversi drabi, u ġie Malta jżurni wkoll ftit tax-xhur ilu, sabiex jifhem u japprezza kif Malta tista’ tagħti s-sehem tagħha f’reġjun li matul iż-żmenijiet dejjem kellna rispett miż-żewġ naħat. L-aġenzija tan-Nazzjonijiet Magħquda, l-UNRWA, il-United Nations Relief and Works Agency, kif ukoll il-Peace Day Effort, li kien varat f’Settembru li għadda fil-marġini tal-Assemblea Ġenerali tan-Nazzjonijiet Magħquda. 

Irrid ngħid ukoll li Malta għandha żewġ missjonijiet, l-Ambaxxatriċi Cecilia Pirotta f’Tel Aviv kif ukoll ir-Rappreżentant Franklin Aquilina f’Ramallah. Ovvjament il-Gvern u dawn iż-żewġ persuni qegħdin f’kuntatt mal-Maltin li kienu preżenti hemmhekk. U fil-fatt sebgħa minnhom rajna li jkollhom titjira lura. Kif wieħed jista’ jsegwi t-titjiriet u l-linji tal-ajru naqqsu drastikament it-titjiriet tagħhom u fadal ftit konnessjonijiet minħabba dak li esperjenzajna u jidher li bħalissa m’hemm ħadd li lest li jitlaq minn hemmhekk. Ovvjament qegħdin nitkellmu fuq il-Maltin li possibbilment jinstabu hemmhekk. Nixiteq nirringrazzja liż-żewġ rappreżentanti Maltin u t-tim rispettiv tagħhom tal-ħidma li qed jagħmlu. Nixtieq nirringrazzja wkoll liż-żewġ ambaxxaturi, l-Ambaxxatur Iżraeljan għal Malta u l-Ambaxxatur Palestinjan għal Malta, li jien qiegħed f’kuntatt kontinwu magħhom għal diversi drabi kull ġurnata li għadha kif għaddiet. U nirringrazzja wkoll lill-Ministeru, lis-Segretarju Permanenti u lid-direttorati ġenerali u lil kulmin qiegħed isegwi. Hemm numru ta’ ambaxxati multilaterali, bħal fil-każ ta’ New York, li huma wkoll qegħdin jaħdmu fil-fora multilaterali kif ukoll is-segretarjat li qed ikun ta’ għajnuna f’dan kollu. 

IĊ-CHAIRPERSON: Grazzi. Bla dubju dan huwa perjodu xejn feliċi, aktar minn perjodi oħrajn għax dak li rajna kienu affarijiet li wieħed ma jixtieq jara qatt, imkien, fl-ebda reġjun. Nistieden issa lill-Membri tal-Kumitat sabiex jagħmlu r-rimarki jew il-mistoqsijiet tagħhom. L-Onor. Edward Zammit Lewis. 

ONOR. EDWARD ZAMMIT LEWIS: L-ewwel nett, nirringrazzja lill-Ministru Ian Borg għas-sensittività tiegħu li ħass li għandha titlaqqa’ din il-laqgħa urġenti. Nemmen li hija importanti ħafna għax il-politika tal-Gvern b’dan il-mod qiegħda titqiegħed għall-iskrutinju parlamentari permezz ta’ dan il-Kumitat. Nirringrazzjak talli ħassejt li kellha ssir din il-laqgħa llum b’mod urġenti, u nemmen li kienet deċiżjoni propizja li  trid tieħu. It-tieni nett irrid nirringrazzjak għas-sehem tiegħek għax jien segwejtek f’dak li għandu x’jaqsam mal-kooperazzjoni mal-pajjiżi tal-Golf. Nifhem li ma kentix faċli li jkun hemm pożizzjoni, l-ewwel nett, għax il-pożizzjoni tagħna ilha tiġi xprunata imma meta tmur hemm issib li hemm dinja oħra u hemm opinjonijiet ferm differenti minn tagħna. U t-tieni għaliex kellek sitwazzjoni fluwida, fejn l-affarijiet bdew jinbidlu minn ħin għal ieħor.  

Min-naħa tiegħi xtaqt nagħmel tliet punti żgħar u li xtaqt li tagħtina l-feedback tiegħek fuqhom. Il-kwestjoni ta’ two-state solution. Jien nemmen li kemm dan il-Kumitat, kemm il-Membri Parlamentari predeċessuri tagħna, kif ukoll gvernijiet varji, dejjem konna konsistenti f’dak li għandu x’jaqsam mal-politika barranija għal dak ir-reġjun. Dejjem sostnejna din is-sitwazzjoni ta’ two-state solution, b’kontribuzzjonijiet minn politiċi kbar f’pajjiżna, ta’ ċertu piż, miż-żewġ partiti politiċi. Min-naħa tiegħek kemm qed taraha li din il-politika - li nemmen li hija s-soluzzjoni - hija mħaddna fuq livell ta’ Unjoni Ewropea u fuq livell aktar wiesa’ bħala soluzzjoni għar-reġjun? Hemm appoġġ għal din il-politika ta’ two-state solution? 

It-tieni punt. Inti qajjimt punt importanti li l-Hamas mhuwiex il-poplu Palestinjan, u lanqas huwa l-leadership tal-Palestina. Kemm qiegħda ssir distinzjoni bejn il-Hamas u l-poplu Palestinjan fuq livell ta’ Unjoni Ewropea mil-leaders, mid-decision makers u mill-policy makers? Nemmen li l-poplu Palestinjan m’għandux ibati minħabba deċiżjoni tal-Grupp Hamas. It-tielet punt. Malta llum hija membru fil-United Nations Security Council u allura xtaqt inkun naf jekk huwiex proġettat li din tiġi diskussa b’mod urġenti fil-Kunsill tas-Sigurtà tan-Nazzjonijiet Magħquda. 

IĊ-CHAIRPERSON: Il-Ministru. 

ONOR. IAN BORG: L-għan aħħari li xi darba naslu għall-punt li jkollna żewġ stati li jkunu jistgħu jgħixu flimkien jien ma nistax nitkellem għal ħaddieħor, però li nista’ ngħid hu li numru sew ta’ Ministri Ewropej u ta’ Ministri mill-Golf Għarbi semmew li dik tibqa’ l-pożizzjoni aħħarija tagħhom matul il-laqgħa tat-Tlieta filgħodu. Wieħed jittama li dik l-istess tama ma tmutx. Li wieħed jaħseb li xi ħaġa li ma ntlaħqitx għal dawn l-għexieren ta’ snin se tintlaħaq l-għada ta’ dan l-attakk terroristiku – u issa bir-reazzjoni tal-Iżrael biex jiddefendi lilu nnifsu - tal-Hamas naħseb li jkun qiegħed jistenna wisq! Il-pożizzjoni tagħna għandha tibqa’ riżoluta u b’saħħitha sabiex ma nitfux dik it-tama li fl-aħħar mill-aħħar hija tant meħtieġa. Hawnhekk qegħdin nitkellmu fuq l-għeruq ta’ ħafna konflitti oħra - m’aħniex qed nitkellmu biss fuq il-konflitt innifsu - madwar id-dinja u mhux biss f’dan ir-reġjun. 

Dwar il-Hamas informat li ħarġu stqarrijiet mill-President Palestinjan innifsu, ovvjament ma jagħmilx referenza għal xi grupp partikolari imma jikkundanna l-vjolenza, u naħseb li minn hemmhekk irridu nibdew. Il-vjolenza u l-atroċitajiet li rajna rridu nikkundannawhom bis-saħħa kollha! Fuq il-Kunsill tas-Sigurtà, kif għedt, saret laqgħa ta’ emerġenza l-Ħadd, jiġifieri l-għada ta’ dak li rajna jseħħ is-Sibt, u żgur li l-Kunsill tas-Sigurtà se jibqa’ jitlaqqa’ b’mod urġenti kemm ikun hemm bżonn. Ix-xahar ta’ Ottubru huwa ppresedut mill-Brażil u l-President Lula għamel ukoll l-istqarrija tiegħu u naħseb li dan jawgura tajjeb sabiex il-Kunsill tas-Sigurtà jibqa’ viġilanti fuq kull min jikser il-liġijiet internazzjonali. 

IĊ-CHAIRPERSON: L-Onor. Mario de Marco. 

ONOR. MARIO DE MARCO: Naħseb li għandna nagħmlu distinzjoni bejn il-background tal-problema, li ilha teżisti għal għexieren ta’ snin, tad-dritt tal-Palestinjani li jkollhom l-istat tagħhom, kif huwa d-dritt tal-Iżrael li jgħix fil-konfini tiegħu u fit-territorju tiegħu fil-paċi, u l-problema attwali li qed ngħixu bħalissa. Naħseb li għal dak li jirrigwardja d-dritt kemm tal-Iżrael kif ukoll tal-Palestinjani li jkollhom l-istat tagħhom u, idealment, li jgħixu fil-paċi bejniethom is a given. Naħseb li diversi amministrazzjonijiet Maltin tul is-snin dejjem imxew b’politika konsistenti, u dejjem irrikonoxxejna l-istat ta’ Iżrael, dejjem irrispettajna l-istat ta’ Iżrael kif inhu xieraq, però, daqstant ieħor, deherilna li l-poplu Palestinjan għandu dritt li jkollu l-istat tiegħu. Il-famuża two-state solution. 

Naħseb naqbel miegħek, Ministru, li dak li qegħdin nitkellmu dwaru llum mhuwiex dak li kollha kemm aħna naspiraw għalih. Dak li qegħdin ngħixu llum, qabel xejn, dan l-att terroristiku bla preċedent li twettaq mill-grupp Hamas, u li fih inqatlu ‘l fuq minn 1,200 ħajja innoċenti, irridu nikkundannawh bla ebda riservi! Dan l-att terroristiku bl-ebda mod ma jagħmel ġieħ jew jgħin lill-kawża Palestinjana! Kif nafu lkoll, il-Hamas mhuwiex il-Palestina. II-Hamas mhuwiex l-awtorità li jirrappreżenta lill-Palestinjani, u dak li qegħdin jagħmlu l-Hamas imur kontra dak li jista’ jgħin lill-kawża Palestinjana. Naħseb dan huwa l-ewwel punt li xtaqt nagħmel. 

It-tieni punt li xtaqt nagħmel huwa dwar it-teħid tal-ostaġġi. It-teħid tal-ostaġġi huwa wkoll totalment kundannabbli, u naħseb li lkoll għandna nitolbu għall-ħelsien tal-ostaġġi li ttieħdu mill-Hamas. U dan ir-rilaxx għandu jsir mingħajr ebda riżerva, b’mod immedjat u mingħajr kondizzjoni. L-idea li wieħed jista’ jiffaċilita xi forma ta’ hostage brokering naħseb li aħna lkoll ma nistgħux nidħlu fiha, però għandna nagħmlu kull sforz li jista’ jsir b’mod diplomatiku, tramite l-istituzzjonijiet tal-Unjoni Ewropea biex is-sitwazzjoni ta’ dawn il-150 ostaġġ jiġu meħlusa b’mod immedjat u mingħajr kondizzjoni. 

It-tielet punt li xtaqt nagħmel huwa li, filwaqt li nirrikonoxxu d-dritt tal-Iżrael li jirreaġixxi bid-dritt tas-self defence biex jipproteġi lill-poplu tiegħu u lit-territorju tiegħu, però ovvjament, nafu wkoll li d-dritt tas-self defence, anke fid-dritt internazzjonali, għandu l-limitazzjonijiet u r-restrizzjonijiet tiegħu. Bħalissa, l-attakki li qegħdin naraw fuq it-territorju ta’ Gaza u l-fatt li twaqqaf kull passaġġ ta’ fuel, mediċini, ikel u ilma lejn it-territorju ta’ Gaza, filwaqt li wieħed jista’ jifhem il-kuntest tal-istat Iżraeljan li qed iwettaq dawn l-affarijiet bil-preteża ta’ self defence, naħseb li nkunu għomja jekk ma nirrikonoxxux li b’riżultat ta’ dan qegħdin jiġu pperikolati l-ħajjiet ta’ mijiet ta’ eluf ta’ Palestinjani innoċenti li mhumiex parti minn dawn l-atti terroristiċi li rajna jitwettqu s-Sibt li għadda. Qegħdin naraw sitwazzjoni li ta’ kuljum qiegħda taggrava ruħha! Hemm sptarijiet fit-territorju ta’ Gaza li ma jistgħux jaħdmu għax spiċċaw bla mediċini, li ma jistgħux jaħdmu mingħajr elettriku u qegħdin jaħdmu permezz ta’ generators imma ovvjament il-fuel qiegħed jispiċċa wkoll. U allura dawn l-isptarijiet se jispiċċaw kmamar mortwarji! Apparti l-fatt li bil-bumbardamenti li qegħidn isiru f’Gaza, qegħdin jintilfu l-ħajjiet ta’ mijiet ta’ perusni innoċenti! Dan huwa wkoll konsegwenza tal-azzjonijiet ta’ terroriżmu li twettqu mill-Hamas is-Sibt li għadda.

Fiċ-ċirkostanzi naħseb li għandu jsir kull sforz min-naħa tad-diplomazija, l-ewwel nett, sabiex jinħelsu l-ostaġġi b’mod immedjat u mingħajr kondizzjoni u, it-tieni, li jitwettaq dak li jissejjaħ il-famuż safe corridor sabiex dawn in-nies li għandhom bżonn jew jixtiequ li jitilqu mit-territorju ta’ Gaza u jgħaddu għall-Eġittu jkunu jistgħu jagħmlu dan. Dan mhuwiex faċli imma ma jistax ikollok territorju d-daqs ta’ Malta li fih qegħdin jgħixu 2.5 miljun persuna li se jkunu qegħdin jiġu soġġetti għal bumbardamenti lejl u nhar u possibbilment bl-invażjoni tat-truppi Iżraeljani. Jekk in-nies innoċenti li jkunu qegħdin jgħixu f’Gaza ma jitħallewx jitilqu, jekk hemm bżonn għall-protezzjoni tagħhom minn Gaza, fejn diġà għandek kwart ta’ miljun Palestinjan f’Gaza li ġew displaced mid-djar tagħhom, ovvjament it-traġedja umana se tkompli tikber u se tkompli tinfirex! 

L-aħħar punt li xtaqt nagħmel huwa dwar l-għajnuna Ewropea għall-Palestinjani  b’mod ġenerali. F’ħin minnhom kien hemm stqarrija mill-Unjoni Ewropea fejn qalet li l-għajnuna lill-Palestinjani mhijiex se tiġi sospiża. Sussegwentement, kien hemm daqsxejn ta’ reazzjoni fejn intqal li ċerta għajnuna lill-Palestinjani se tkun qiegħda tiġi reviewed u possibbilment revised. Allura Ministru tista’ tgħidilna ftit x’inhi l-pożizzjoni attwali tal-Unjoni Ewropea f’dan ir-rigward? 

L-appell tiegħi huwa dan; kemm il-Lhud kif ukoll il-Palestinjani huma ħutna Mediterranji u naħseb li għandna nagħmlu kull sforz immaġinabbli sabiex, l-ewwel nett, din it-traġedja li qegħidn ngħixu u naraw quddiem għajnejna kemm jista’ jkun tispiċċa u tieqaf. Ovvjament dan imur oltre l-kompetenzi tagħna, però l-aħħar ħaġa li għandha tmut fil-ħajja hija t-tama, u naħseb li rridu nagħmlu kull sforz immaġinabbli, kemm tramite d-diplomazija ta’ pajjiżna li fil-qasam Mediterranju dejjem kienet b’saħħitha, u anke tramite l-Unjoni Ewropea. Naħseb li l-Unjoni Ewropea ħafna drabi qagħdet pass lura imma fiċ-ċirkostanzi kollha attwali, l-Unjoni Ewropea għandha tkompli ssemma leħinha u tagħmel kull sforz possibbli sabiex tiġi żblokkata s-sitwazzjoni u t-traġedja attwali. 

IĊ-CHAIRPERSON: Il-Ministru. 

ONOR. IAN BORG: Nirringrazzja lill-Onor. de Marco tal-kontribut tiegħu. F’ħafna mill-kummenti tiegħu he was echoing l-pożizzjoni tal-Gvern u allura m’għandix wisq x’inżid miegħu. Dwar l-ostaġġi naqbel miegħu u nirringrazzjah talli semmiehom. Fil-fatt jien ukoll ikkomunikajt fil-mezzi soċjali nhar it-Tnejn filgħaxija l-istess pożizzjoni. Il-kummenti interessanti fuq is-safe corridors, u allura possibbilment l-Eġittu, hija materja li għadha qiegħda tiġi diskussa. Qegħdin naraw sforz kollettiv mal-awtoritajiet Eġizzjani imma jidher li m’hemmx żviluppi li jistgħu jikkonfermaw li se jkun hemm dan il-kuridur fil-mument li qegħdin nitkellmu. Issa se niċċara ftit fuq l-għajnuna. L-ewwel kellek statement mingħand Kummissarju Ewropew li kien qed jgħid li se titwaqqaf l-għajnuna għall-iżvilupp u l-kooperazzjoni. Eventwalment kien hemm kjarifika li l-proġetti kollha se jiġu reviewed u dan biex ikun ċert li l-ebda flus ma jispiċċaw f’idejn il-Hamas imma kif għedt inti stess, il-flus ikunu f’idejn l-awtoritajiet Palestinjani li m’għandhom x’jaqsmu xejn mal-grupp Hamas. 

Kellek ukoll il-Kummissarju Lenarcic li qal li ma kien hemm xejn sospiż imma kien qed jirreferi għall-fondi tal-għajnuna umanitarja. U dawk qatt ma kienu parti mill-komunikazzjoni tal-Kummissarju Várhelyi. U allura nħolqot din il-konfużjoni li ma kenitx ideali għall-Unjoni Ewropea fil-komunikattiva internazzjonali. Li nista’ ngħidlek hu li l-Ministri kollha, b’mod b’saħħtu, ikkonfermaw li l-għajnuna li tingħata lill-awtoritajiet Palestinjani - u mhux lill-Hamas - sabiex isir il-ġid, il-progress u l-iżvilupp fost il-komunità Palestinjana se tibqa’ tingħata. U allura anke l-Kummissjoni Ewropea ħadet nota ta’ dan kollu fil-kjarifiki li għamlet. 

IĊ-CHAIRPERSON: L-Onor. Katya De Giovanni. 

ONOR. KATYA DE GIOVANNI: Ministru, nirringrazzjak tal-ispjega tassew utli li tajtna imma xtaqt nistaqsik xi ħaġa b’mod partikolari dwar pajjiżna. X’se jkun l-irwol ta’ pajjiżna f’din id-diżgrazzja? Xtaqt nistaqsik ukoll f’liema laqgħat se tkun involut u kif se tkun it-triq tagħna bħala pajjiż ‘il quddiem f’dak li għandu x’jaqsam ma’ dan il-konflitt? 

IĊ-CHAIRPERSON: Il-Ministru. 

ONOR. IAN BORG: Malta tipparteċipa fuq kull livell fejn wieħed jista’ jikkontribwixxi, mhux biss fuq livell ta’ ministri. Il-Kunsill tal-Ministri li jmiss se jsir nhar it-Tnejn, 23 ta’ Ottubru, fil-Lussemburgu. F’ċirkostanzi bħal dawn faċilment ikun hemm ukoll laqgħat ta’ emerġenza u allura f’dak il-każ wieħed jara li nkunu preżenti, però l-laqgħat fl-Unjoni Ewropea jsiru l-ħin kollu, jekk hux mid-direttur politiku, jekk hux mill-ambaxxaturi, jew mir-rappreżentant permanenti hemmhekk, jekk hux fuq livell ta’ ministri, jew tal-Kunsill Ewropew, jew fuq livell ta’ kapijiet tal-gvern u stat. 

Il-ħidma fi New York, fost ambaxxati oħra, tibqa’ għaddejja wkoll. U l-Kunsill tas-Sigurtà. Jiġifieri ma neskludix li minn ħin għal ieħor ikunu msejħa laqgħat li jittrattaw dan is-suġġett. Nista’ nwiegħed li r-rappreżentanti Maltin fuq kull livell se jkunu qegħdin iwasslu dan il-messaġġ u kif jidher ċar minn din il-laqgħa huwa messaġġ unit, li ilu rifless fil-pożizzjonijiet Maltin matul iż-żmenijiet, kemm jekk qed nitkellmu fuq il-kwestjoni nnifisha, kif qal tajjeb l-Onor. De Marco, jiġifieri l-ħidma lejn it-two-state solution, l-okkupazzjoni, il-fruntieri tal-1967, u materji oħra kif ukoll dak li għandna quddiemna llum, li hija xi ħaġa differenti, dan l-attakk terroristiku li ħalla l-mijiet u l-eluf ta’ nies innoċenti mejtin! Għaldaqstant, jekk ikun hemm il-ħtieġa ta’ iżjed aġġornamenti se nkun qiegħed nagħmel dan jew fil-Plenarja jew f’dan il-Kumitat. 

IĊ-CHAIRPERSON: Grazzi. Naħseb li ż-żewġ naħat tal-Kamra li qegħdin fuq dan il-Kumitat jikkondividu din il-pożizzjoni. Jiena bħala reazzjoni ġbart ħames punti li għandna konverġenza dwarhom. L-ewwel punt il-kundanna assoluta u bla riżervi għall-attakki terroristiċi u għal kull vjolenza li kien hemm. It-tieni punt ir-reazzjoni u l-biża’ ta’ reazzjoni sproporzjanata. Il-fatt li - u dan huwa wieħed mill-aktar fatti importanti – l-Hamas mhuwiex il-poplu Palestinjan imma huwa biss fazzjoni tal-poplu Palestinjan. Il-ħelsien tal-ostaġġi bla ebda kondizzjonijiet u l-fatt li t-tama l-aħħar li tmut u li għandu jibqa’ dejjem ikun hemm sforzi diplomatiċi, diffiċli kemm huma diffiċli, biex iż-żewġ popli jkunu jsitgħu jgħixu fil-paċi. Kulħadd għandu dritt li jgħix fil-paċi, fi stati li jkunu jistgħu jgħixu fihom iż-żewġ popli, kemm il-poplu Palestinjan kif ukoll il-poplu Iżraeljan. 

F’dan il-kuntest, nissuġġerixxi li l-Kumitat jaddotta t-test li għamlu għad-dispożizzjoni  tagħna l-Ministru Ian Borg flimkien mal-kollegi tiegħu. U hawnhekk irrid ningħaqad f’isem il-Kumitat sabiex mhux biss nirringrazzjaw lid-diplomatiċi tagħna li qegħdin f’Ramalah u f’Tel Aviv, u li qegħdin jaħdmu ħafna aktar mis-soltu f’dawn iż-żmenijiet imma ninkoraġġixxu lill-Ministru sabiex jibqa’ f’kuntatt mad-diplomatiċi Palestinjani, mal-Ambaxxatur Palestinjan u mal-Ambaxxatur Iżraeljan li huma akkreditati għal Malta. 

L-Onor. de Marco. 

ONOR. MARIO DE MARCO: Jekk fhimtek sew, bħala Kumitat qegħdin niġu mitluba biex naddottaw statement? 

IĊ-CHAIRPERSON: Li naddottaw dan it-test bħala statement tal-Kumitat u li jirrifletti dak li għedna. Jekk hemm xi emendi … 

ONOR. MARIO DE MARCO: Il-parir tiegħi hu li l-emendi għat-test ma jsirux hawnhekk. L-Onor. Beppe Fenech Adami huwa l-kelliem tal-Oppożizzjoni fuq l-affarijiet barranin. 

IĊ-CHAIRPERSON: Fil-fatt għandu kopja ta’ dan it-test ukoll. 

ONOR. MARIO DE MARCO: Jista’ jkun li għandu xi kummenti u forsi daqsxejn redrafting tagħha u forsi nistgħu nagħmluha aktar konċiża. Pereżempju, jien nixtieq inżid li fejn qed nitkellmu fuq rilaxx ta’ ostaġġi, dan għandu jkun bla kondizzjoni. Jien se nħalli f’idejn l-Onor. Fenech Adami, li jista’ jikkomunika miegħek Sur President, u mal-Ministru Ian Borg, biex tiftehmu test bejnietkom li jista’ jiġi ċċirkolat mal-Membri u adottat. 

ONOR. IAN BORG: Grazzi. Li nitlob hu li nkunu spediti għax anke l-ambaxxaturi rispettivi kontinwament kienu qed jistaqsu, fl-aħħar sigħat, fuq x’inhi l-pożizzjoni tal-Parlament. Is-sistema politika tagħna hija daqsxejn differenti, però naħseb li nistgħu naslu għal test komuni biex ikollhom f’idejhom il-pożizzjoni  tal-Parlament u ovvjament il-pożizzjoni ta’ dan il-Kumitat. Għandek Membri Parlamentari li mhumiex membri ta’ dan il-Kumitat, u li wħud minnhom huma wkoll indipendenti, jiġifieri nistgħu ngħidu l-pożizzjoni tal-Membri ta’ dan il-Kumitat, imma għad-dinja hemm barra hemm stennija għall-pożizzjoni tal-Parlament Malti u mhux tal-Gvern. Fil-fatt il-pożizzjoni tal-Gvern Malti jafuha u din għaddejtha lil kull diplomatiku f’kull ambaxxata ħalli jikkomunikawha meta jkunu qegħdin jesprimu l-pożizzjoni Maltija. Għalhekk ħassejt li din l-istqarrija għandha tkun viċin ta’ dak li ġie diskuss hawnhekk, kif fil-fatt kien. Żgur li nistgħu ntejbuha, forsi nagħtu numru ta’ sigħat fejn il-Membri jistgħu jtejbu fuq dak it-test ħalli eventwalment inkunu nistgħu noħorġu l-pożizzjoni tal-Kumitat Permanenti għall-Affarijiet Barranin. 

ONOR. MARIO DE MARCO: Il-parir tiegħi huwa li l-Onor. Fenech Adami huwa awtorizzat f’isem l-Oppożizzjoni sabiex jikkomunika direttament mal-Onor. Bedingfield, li ovvjament huwa awtorizzat li jikkomunika miegħek Minisru u tiftehmu test li jirrifletti l-pożizzjoni diskussa f’din il-Kamra. 

ONOR. EDWARD ZAMMIT LEWIS: Naqbel miegħek u preferibbilment toħroġ sal-lejla. 

IĊ-CHAIRPERSON: Nirringrazzjakom ħafna tad-disponibilità tagħkom għax sejjaħna l-laqgħa fi ftit ħin, u nista’ ngħid li l-Membri tal-Kumitat attendew għal din il-laqgħa, laqgħa li kienet importanti, u grazzi lil dawk kollha li segwewna. 

Fis-6:04 p.m. il‑Kumitat aġġorna għal data li kellha tiġi komunikata aktar tard.

